
Poštovani predsjedavajući i dopredsjedavajući,
cijenjeni poslanice i poslanici, kolege ministri, prisutni gosti! 

Naš kanton, kao i cijeli svijet, i ove godine u znaku su borbe protiv pandemije koronavirusa. Svjedoci smo kako epidemiološka situacija i dalje nije na nivou koji bismo željeli, (unatoč poboljšanju trendova u posljednje 3 sedmice) te smo, uz pritisak na zdravstveni sistem, suočeni i s negativnim posljedicama na privredu i na cijeli društveni sistem. 

Stoga, i Program rada Vlade za ovu godinu i njegova realizacija u velikoj će mjeri ovisiti od daljeg razvoja situacije vezane za pandemiju. Podsjetit ću kako smo posvećeni kontinuiranoj brizi i traženju načina kako nastaviti pomagati naš zdravstveni sistem da uspješno odgovori daljim izazovima. 

Uz tu prioritetnu aktivnost, kontinuirano pratimo kretanja u privredi te smo – imajući u vidu  i trenutne i moguće nove javno-zdravstvene i ekonomske posljedice pandemije – kao ključne izazove u 2021. godini identificirali: dalje jačanje zdravstvenog sistema, socijalne sigurnosti i oporavak privredne aktivnosti uz očuvanje radnih mjesta.

U Programu koji je pred Vama utvrdili smo prioritetne ciljeve kako bismo nastavili naš zacrtani put ka viziji Hercegovačko-neretvanskog kantona kao privredno i društveno najrazvijenije regije u BiH – regije ugodnog življenja i visokog životnog standarda, s jakim preduzetništvom koje se temelji na malim i srednjim preduzećima, poljoprivredi i turizmu.
Na tom tragu, utvrdili smo ključne prioritetne ciljeve u 2021. godini. Prije svega, jedan od najvažnijih prioriteta jest održivost javnih finansija, kako bismo i mogli bolje izvršavati svoje obaveze te snažno podržavati privredu, sport, kulturu i dati podršku projektima od značaja za lokalne sredine. 

Također, od iznimnoga značaja je podizanje nivoa lične i imovinske sigurnosti građana. Tako smo, na predzadnjoj sjednici Vlade, usvojili smo niz zaključaka kojima želimo konačno odblokirati proces rješavanja kadrovskih pitanja koja već duži niz godina opterećuju rad kantonalnog MUP-a. Odlučni smo ustrajati na tom putu kako bismo, u što kraćem roku, popunili ključna mjesta i sve policijske organe potrebne za funkcioniranje policijskog sistema.

Naravno, našu pozornost posvetit ćemo unaprjeđenju poslovnoga okruženja, održivom privrednom rastu i razvoju, energetskoj efikasnosti i razvijanju okolišne infrastrukture.

U okviru naših fiskalnih mogućnosti, kroz različite modele, nastavit ćemo podršku privredi. Jedan od uspješnijih modela koje uspješno primjenjujemo jest subvencionisanje kamata na kreditne plasmane u okviru aranžmana s Razvojnom bankom FBiH koji planiramo proširiti i novim kreditnim linijama.  

U tom kontekstu, nastavit ćemo i naš rad na donošenju ključnih strateških dokumenata koji su u završnoj etapi izrade i, samo zbog pandemije koronavirusa, nisu doneseni u 2020. godini kako je to planirano, a riječ je o Strategiji razvoja HNK za period 2021. – 2027. godina. 

Istovremeno, s UNDP-om radimo i Strategiji ruralnoga razvoja HNK za isti period. Planiramo raditi i druge sektorske strategije i planove (Strategiju turizma, Strategiju MSP, Plan upravljanja otpadom…), a nastavit ćemo i aktivnosti na provođenju Strategije za borbu protiv korupcije 2021. – 2025. čiji je cilj smanjenje rizika od pojave i prevencija korupcije.

Vezano za prioritetni cilj odnosno poboljšanje kvalitete života građana, uz niz aktivnosti koje se odnose na djelotvoran sistem zdravstva i efikasnu socijalnu zaštitu, osobito ističem kako smo odlučni nastaviti s aktivnostima na poboljšanju materijalnog položaja korisnika boračko-invalidske zaštite na osnovu novoga Zakona o dopunskim pravima boraca i članova njihovih porodica, ali i podrškom njihove reintegracije na tržište rada kroz programe doškolovanja, prekvalifikacije i samozapošljavanja. 

Ovdje je važno istaknuti kako nastavljamo i s podrškom mladima kroz obavljanje pripravničkog/vježbeničkoga staža u institucijama HNK, dodjelu stipendija i subvencija, podršku mladim naučnicima i dr. 

Poštovani kolege, u Programu rada Vlade detaljno su navedene i pobrojane sve aktivnosti koje planiramo u ovoj godini. Premda smo objektivno suočeni s brojnim izazovima, osobito u svjetlu pandemije, učinit ćemo sve da zacrtani plan u cijelosti ostvarimo i odgovorimo postavljenim zadaćama, sve u cilju boljitka našeg kantona i njegovih građana. 
[bookmark: _GoBack]Hvala na pažnji!




